
臣聞天秩有禮，位已定於高卑；王者無私，事必循於軌轍。倘臣下稍逾名分，則朝廷實

紊等夷，情所難安，理須上訴。竊以臣比承舊制，有昧先機，勞萬乘之時巡，方傾改事，

慶千年之嘉會，固已知歸。伏惟皇帝陛下稟上聖之姿，有高世之行，囊括四海，澤潤生

民，明目達聰道款有截，東征西怨，化被無垠，已觀混一之期，即仰登封之盛。而臣爰

從款附，屢奉德音，陛下煦嫗情深，優容義切，全卻藩方之禮，惟頒咫尺之書，粵在事

初，便知恩遇。向者未遑堅讓，今茲敢瀝至誠。且臣頃以德薄道乖，時危事蹙，獻誠以

奉陛下，請命以庇國人，獲保先基，賜之南服，莫大之惠，曠古未聞，微臣退思，所享

已極，豈於殊禮，可以久當？伏乞皇帝陛下深鑒卑衷，終全舊制，凡回誥命，乞降詔書，

庶無屈於至尊，且稍安於遠服。乃心懇禱，無所寄言。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

